


He pakiwaitara nö Aotearoa
Ka moe a Hinauri i a Irawaru, engari ka whakakurïngia a Irawaru e tana tungäne, e Mäui. I tana 
kaha pöuri, ka oma a Hinauri.  Ä, ka tae ia ki Motutapu, riro ana ko Hineteiwaiwa kë töna ingoa.  
Näwai ä, ka moe a Hineteiwaiwa i a Tinirau ... 



Nö nehe noa atu tënei pakiwaitara, ä, he mahi mäminga te 
pütakenga mai.  Ka whänau mai te pëpë a Tinirau räua ko 
Hineteiwaiwa, tapaina ana ko Tühuruhuru.  Ko tonoa mä tëtahi 
tohunga nui, mä Kae e tohi te pëpë, kia kakama ai, kia kaha ai tä 
räua tamaiti ä töna wä.  



Ka whakaritea anö he häkari 
nui hei whakanui i tënei 
ähuatanga.  I te hiahia o 
Tinirau ki te äta whakanui i te 
mahi a Kae, ka karanga atu ia 
ki tana tohorä, ki a Tutunui, 
kia whakatata mai ki uta. He 
mea whakamökai nä Tinirau 
a Tutunui.  Ka whakatata mai 
a Tutunui ki uta, ka kautü atu 
a Tinirau, ka äta körero atu ki 
tana mökai.  Kätahi ia ka äta 
tapahi mai i tëtahi wähanga 
iti o te kiko o tana tohorä, hei 
kai rangatira mä Kae. 



Ka taona te kiko nei, ä, i te häkari, ka hoatu ki a Kae, me te  
whakamoemiti anö.  

“E Kae, anei tä mätou hei whakanui i a koe, möu i tohi i tä mäua tamaiti,  
i a Tühuruhuru.  Ko te kiko tënei o taku tino mökai, o Tutunui.”

Ka kai a Kae, me te menemene anö i te kaha reka.  I a ia ka menemene,  
kitea atu ana tana niho täpiki.  Heoi, ahakoa e menemene ana a  
waho, kua ähua riri kë a roto.  Ko te iti ai o te kiko i hoatu rä  
hei kai mäna!  He neke noa atu i tërä tana hiahia ki te kiko  
reka o Tutunui.  Kua hiahia rä ia ki te tohorä tonu atu,  
ki te katoa öna. 



Mutu ana te häkari, whakaritea ana e Tinirau he waka hei whakahoki  
i a Kae ki tana käinga.  Engari ka mea ake a Kae, “Tënä koe i tö 
whakaaro, engari ko taua tohorä kë hei waka mökü.”  Whakaae ana  
a Tinirau, engari me te kï atu anö kia tüpato a Kae, kia kaua e tukua  
a Tutunui kia tata rawa ki uta, kei mate. 

Ka eke a Kae i te tohorä whakahirahira, ka haere.  E tö ana te rä,  
ko Tinirau tërä e mätakitaki atu ana i a Kae räua ko tana tino mökai  
e nunumi atu ana ki tawhiti. 



Käore i roa ka tae a Tutunui ki te käinga 
o Kae.  Ka mea a Tutunui kia noho 
tonu ia ki ngä wai höhonu, he möhio 
nöna tërä ka raru ia i ngä wai päpaku.  
Engari ka akiaki a Kae i a ia, “Kei te pai 
Tutunui, haere tonu.”  Ka äta whakatata 
atu a Tutunui, ka mea tonu a Kae, 
“Haere tonu, kia tata ake ki uta!”  
Me te aha, ka pae a Tutunui ki uta, ka 
raru.  Ka heke iho a Kae i te tuarä o 
Tutunui, ka mea atu, “Tohorä heahea.  
Anä tö kai, Tinirau.  Koinä te utu o te 
homai i te kai rangatira iti noa iho hei 
kai mä te tohunga.”  

I konä ka hoki ia ki tana käinga, 
whakarerëa ana a Tutunui ki te onepü, ki 
reira whakahemohemo ai. 



Ka häpai te ata, ka hoki a Kae me ana 
tängata ki tätahi, ka kite iho kua mate a 
Tutunui, ka tahuri ki te haehae i a ia.  

“Hei te pö nei ka häkari tätou, me te tü anö 
o ngä mahi a te rëhia,” te kï a Kae.  Tahuna 
ana he ahi nui hei tao i ngä kiko o Tutunui.  
Kitea atu ana te auahi e rere ana ki te rangi 
i tawhiti tonu. 



Tërä anö a Tinirau te tatari rä i Motutapu kia hoki ake tana 
mökai ki a ia.  Kua tupu anö te mäharahara i a ia.  Kei whea 
kë tana tohorä?  Ka titiro ia ki waho, korekore nei i kitea.  
Kätahi ia ka kite i te auahi päpango e rewa haere ana ki te 
rangi i te käinga o Kae.  

Kua ahatia rä a Tutunui?  Ngau kino ana te pöuri me te riri 
i roto i a ia.  Ko Hineteiwaiwa tërä ki te whakamauru i tana 
täne.  Ka mea ake ia, “Kei te pai, ka kitea e au a Tutunui.” 

Ka whakaemitia e Hineteiwaiwa tana kähui wahine,  
ka mea ake ki a rätou, “Käore anö a Tutunui kia hoki  
mai.  Hara mai, ka haere tätou ki te käinga o Kae ki te  
kimi mai he aha te raruraru.” 

Ka whakaterea e ngä wähine tö rätou waka, ka whakatika 
atu ki tö Kae.  Ko tä Tinirau ki a rätou i te wehenga atu, 
“Kimihia a Kae, ka whakahoki mai ai i a ia ki a au.”   
Arä te tohu o Kae e möhiotia ai ia, ko tana niho täpiki.”  



Ä, ka tae ngä wähine, e haere 
tonu ana ngä whakariterite mö 
te häkari.  Ka haere te whakatau 
i a Hineteiwaiwa me tana tira 
wahine, ko te tahuritanga ki 
te whakarite i a rätou mö ngä 
harakoa o taua pö, otirä, me te 
rapu haere anö i a Kae.  Rapu 
noa, rapu noa, korekore nei i 
kitea. 

Ka mea, ä, ka hora te häkari nui 
a te hau käinga.  Me te kite iho o 
Hineteiwaiwa ko ngä kiko tonu 
o Tutunui te kai nui.  Auë, taukiri 
ë!  Kei whea te tangata näna tënei 
mahi wetiweti?  Käore anö a 
Hineteiwaiwa mä kia kite i a Kae.   



Ka pö, ko te wä tërä ki ngä 
mahi a te rëhia, ki te harakoa.  
He körero paki, he pao, he 
puoro, he tï ringaringa, he aha 
atu, he aha atu.  Ka poutü te 
marama, ko Hineteiwaiwa me 
tana kähui werewere tërä ka 
tü ki te whakangahau i te iwi 
me ä rätou karetao.  He mea 
whakanekeneke ngä karetao 
kia kanikani i te atarau. 

Pärekareka ana tä rätou mahi 
ki te hunga mätakitaki, me 
tö rätou hiahia kia haere 
tonu ngä mahi.  Kei reira ngä 
wähine nei e äta kimi ana i a 
Kae i te whakaminenga, käore 
tonu i kitea.   



Kätahi a Hineteiwaiwa ka 
whakaemi anö i tana kähui 
werewere.  Me whakamätau e 
rätou he tikanga hou.  Ka huri 
atu anö rätou ki te iwi, ka 
haka.  E koiri ana ngä tinana, 
e rere ana ngä ringa, e whati 
ana ngä hope, e takahi ana 
ngä waewae, me te puta anö o 
ngä kupu hei whakakatakata 
i te iwi.  He hou katoa tënei 
momo haka. Mïharo kau ana 
te iwi.    



Tae rawa ki te mutunga, kua peke 
whakamua me te pükana anö.  Koinei rä 
te wä tuatahi kua äta pükana tëtahi röpü 
haka.  Rekareka ana te iwi, kata ana mö 
te hemo tonu atu.  

Ka äta titiro anö ngä wähine nei ki te 
whakaminenga.  Änana!  Arä a Kae!  I te 
kaha o tana kata, märama ana te kite atu i 
tana niho täpiki.   

Nö reira ko Hineteiwaiwa me tana kähui 
werewere tënei, näna i tö mai te pükana 
me ëtahi atu nekeneke hou ki ngä haka, 
ki ngä harakoa a te Mäori.  Me te aha, 
nä ënei mahi rerekë a rätou i kata ai, i 
möhiotia ai a Kae. 



I taua pö, i a Kae e moe ana, 
ka mahi anö ngä wähine i 
ëtahi mahi whaiwhaiä e pai 
ai tä rätou whakahoki i a Kae 
ki Motutapu.  I te ohonga 
ake i te ata, ka kite a Kae i 
a Tinirau, ka kite anö ia nö 
Tinirau kë te whare e takoto 
rä ia, möhio tonu iho taihoa 
ka patua ia kia mate, kia ea  
ai te matenga o Tutunui. 




